
*FIS{R&
Mo fi ix1 zxekqgbq y87 s[r7 {l-run {ba Allah, fún àṣeyọrí iṣẹ́ ìwádìí yìí, Alhamdulilahi.  


















ÌJÚBÀ
Mo júbà Ọlọ́run Elédùmarè, Ọba akọ́dá ayé, Ọba aṣẹ̀dá ọ̀run, fún àṣeyọrí iṣẹ́ yìí.
Bí Babaláwo bá jí, á júbà lọ́wọ́ Ifá,
Bí Oníṣègùn bá jí, á júbà lọ́wọ́ ọ̀sànyin,
Bí Mùsùlúmí bá jí, á júbà fún Wáhídù,
Bí Onígbàgbọ́ bá jí, á fìbà f’Ọ́lọ́run ọba,
Kìnìún ẹ̀yà Júdá, atófaratì bí òkè,
Kábíyèsí, Ìbà o o o,
Kábíyèsí, Ìbà o o o,
Kábíyèsí, Ìbà o o o,
Mo fi ìwé àṣekágbá yìí júbà Olódùmarè,
Olùgbéga, Ọmọ òrukan, 
Ó gbénú wúndíá ṣọlá
Ó gbénú adélébọ̀ ṣògo,
Ó gbénú ọmọ̀nìyàn fọhùn,
Ọ̀kan ṣoṣo àràbà tí ń migbó kìjìkìjì,
Mo ṣebà Rẹ o o o.
*D%P!
Mo dúpẹ́ lọ́wọ́ Ọlọ́run Ọba Allah, ẹni tí gbogbo ọgbọ́n, ìmọ̀ àti òye wà ní ìkáwọ́ Rẹ̀. Ẹni tí gbogbo ọpẹ́ àti ìyìn yẹ fún, fún àtìlẹ́yìn rẹ̀ lórí mi láti ìgbà ti mo ti bẹ̀rẹ̀ ẹ̀kọ́ mi yìí títí di àkókò yìí, mo dúpẹ́ o, Alhamdulilahi.  
Mo dúpẹ́ lọ́wọ́ Ọ̀gá bí ìyá ẹni, tí wọ́n jẹ́ alábojútó iṣẹ́ ìwádìí mi yìí Ọ̀mọ̀wé Arábìnrin M. I. aya Ajíbádé tí wọ́n farabalẹ̀ ṣe àyẹ̀wò iṣẹ́ ìwádìí yìí fínnífínní, fún akitiyan àti iṣẹ́ takuntakun tí wọ́n ṣe, mo mọ̀-ọ́n lóore. Mo dúpẹ́ lọ́wọ́ àwọn Olùkọ́ mi ní Ẹ̀ka-Ẹ̀kọ́ Èdè Yorùbá fún omi ìmọ̀ tí wọ́n fún mi mu, àwọn ni: Arábìnrin F. A. Lawal tí wọ́n jẹ́ Olórí Ẹ̀ka-Ẹ̀kọ́ Èdè Yorùbá (H.O.D) àti Arákùnrin Ọmọ́tọ̀ṣọ́, Sunday Daniel fún àtìlẹ́yìn wọn ní ìgbà gbogbo láti rí wí pé àwa ọmọ wọ́n (akẹ́kọ̀ọ́) ṣe àṣeyọrí nínú ẹ̀kọ́ wa, àwọn ọmọ tiyín náà yóò ṣe àṣeyọrí nígbógbo ọ̀nà wọn, Àṣẹ Èdùmàrè 
Mo dúpẹ́ lọ́wọ́ awọn òbí mi méjèèjì tí mo ti ara wọn jádé Arákùnrin Busari Muritala àti Arábìnrin Mariam Ọmọladé Muritala fún ìtọ́jú, ìnáwó-nára, àtilẹ́yìn, àdúrà àti ìrànlọ́wọ́ wọn lásìkò ẹ̀kọ́ yìí, ẹ ó pẹ́ fún mi o, lágbára Ọlọ́run, ẹ ó jẹun ọmọ pẹ́ o, oúnjẹ àwọn ọmọ yín kò ní korò lẹ́nu yín lọ́lá Elédùa.  Mo dúpẹ́ gidigidi lọ́wọ́ Ìyá-ìyá mi, abiyamọ tòótọ́, fún àtìlẹ́yìn, àdúrà nígbà gbogbo lórí mi, ẹ ó jẹun ọmọ pẹ́ o. Bákan náà, mi ò gbàgbé àbúrò bàbá mi Arábìnrin Mujidat Àbẹ̀bí, Arákùnrin Abdulkareem Ridwan Àyìndé àti Ayọ̀mídé Ajíṣéfíní, ẹ ó pẹ́ fún mi o.
Mo dúpẹ́ lọ́wọ́ àwọn ẹ̀gbọ́n àti àwọn àbúrò mi; Ọlámilékan, Ṣẹgun, Motúnráyọ̀ àti Ọpẹ́yẹmí àti gbogbo àwọn ọ̀rẹ́ mi bẹ̀rẹ̀ láti ọ̀dọ̀ Àtàndá, Àdìó, Àkànbí, Èjìdé, Àbákẹ́, Àmọ̀kẹ́, Àgbékẹ́ àti àwọn tí mi ò lè dárúkọ wọn lẹ́yọ kọ̀ọ̀kan tí a jọ bẹ̀rẹ̀ tí a sì jijọ parí, gbogbo yín lẹ ṣe pàtàkì, a ó pẹ́ fún ara wa o lágbára Elédùà iwájú iwájú ni ọ̀pá ẹ̀bìtì wa yóò máa ré sí. (Àmínà).
Muritala, Rukayat Ọpẹ́yẹmí, 
                    2024.

ORÍ KÍNNÍ
ÌFÁÀRÀ
Kò sí àwùjọ kan tàbí ẹ̀yà kan ní abẹ́ ọ̀run tí kò ní Àṣà, ìṣeṣí, ìwà àtí ìmúra wọn. Àṣa Yorùbá jẹ́ ọ̀na tí àwọn ẹ̀yà yorùbá ń lò láti fi gbé èrò, ìmọ̀, àti ìṣe wọn kalẹ tí ó sì bá àwùjọ wọn mu ní ọ̀nà tí ó gún régé.
Bí a bá ń sọ̀rọ̀ nípa àṣà, à ń sọ̀rọ̀ lórí àwọn ohun tí ó mú Yorùbá dá yàtọ̀ sí àwọn ẹ̀yà tókù láwùjọ. Nínú ogún lọ́gbọ̀n àwọn àṣà tí ó ń bẹ nílẹ̀ Yorùbá, ọ̀kan pàtàkì ni Àṣà ìbọ̀wọ̀fágbà jẹ́ nílẹ̀ Yorùbá Èyí jẹ́ ohun tí gbogbo àwọn ẹ̀yà tí ó kù ní àgbáyé fi máa ń ṣe àdáyanrí ọmọ káàrọ̀-o-jíire bí ẹni ọ̀wọ̀ ní gbogbo àyé tí wọ́n bá dé.
1.1   Èrèdìí Ìwádìí 
Àwọn àgbà ló máa pa á lówe pé bí kò bá ní ìdí ẹ̀ṣẹ́ kìí dédé ṣẹ́, bí kò bá sì ní ìdí obìnrin kìí jé kúmólú. Àwọn ìdí pàtàkì tí ó mú wa yan orí ọ̀rọ̀ iṣẹ́ ìwádìí yìí ni láti ṣe àgbéyẹ̀wò Àṣà ìbọ̀wọ̀fágbà, ìmúra àti ìsìnkú ní ilẹ̀ Núpé.  Gẹ́gẹ́ bí a ṣe mọ̀ pé ẹ̀yà Yorùbá ni  ẹ̀yà tí ó gbé àṣà àti ìṣe lórí jù tí wọ́n sì máa ń ṣe ìgbé lárugẹ àṣà àti ìṣe lóòrè-kóòrè  ṣùgbọ́n àwọn ènìyàn máa ń gbà gbé pé ẹ̀yà Yorùbá nì kan kọ́ ni ó máa ń gbé àṣà lárugẹ, ìdí nìyí tí a ṣe fẹ fi iṣé ìwádìí yìí ṣe àfihàn àṣà ní ilẹ̀ Núpé. A fẹ́ fi iṣé ìwádìí yìí gbé àṣà Núpé lárugẹ ni, kí a sì jáde kí ó di mímọ̀ fún gbogbo ayé pé àṣà Núpé náà dùn-ùn yàtọ̀.
Ọ̀pọ̀lọpọ̀ àwọn ọmọ Núpé tí kò gbé ilé ni wọ́n ti gbà gbé àṣà àti ìṣe wọn, nitori náà a fẹ́ fi iṣé ìwádìí yìí sín wọn ní gbẹ́rẹ́ ìpàkọ́, kí á mú wọn rántí ilé , kí á rán wọn létí àṣà àti ìṣe wọn kí ó má ba à parun nínú ìran wọn.
1.2  Ọgbọ́n Ìwádìí 
Yorùbá bọ̀ wọ́n ni, Bí ọmọ bá ṣe rí làá ṣe dána rẹ̀, ọ̀kan-ò-jọ̀kan ọgbọ́n ìwádìí ni ó wà bẹ́ẹ̀ onírúurú ọ̀nà ni a lè ṣe àmúlò rè nígbà tí a bá ń ṣe àgbékalẹ̀ lórí ohun tí ìwádìí wa dálé lórí.
Iṣẹ́ ìwádìí yìí ní "Àgbéyẹ̀wò Àṣà ìmúra, ìbọ̀wọ̀fágbà ati àṣà isinku ní ilẹ̀ Núpé . Ọgbọ́n ìṣèwádìí ìfòròwánilénuwò, ṣíṣe báyìí ni yóò mú kí iṣẹ́ yìí rọ̀ wá lọ́rùn  nígbà tí a bá ń fi ọ̀rọ̀ wá wọn lẹnu wò.
1.3  Pàtàkì Ìwádìí 
Iṣẹ́ ìwádìí yìí yóò jẹ́ kí àwọn akẹ́kọ̀ọ́ mọ nípa àṣà àti ìṣe àwọn Núpé, ìyàtọ̀ àti ìjọra tó wà láàárín àṣà Núpé àti àṣà Yorùbá. 
Iṣẹ́ ìwádìí yìí yóò ran àwọn akẹ́kọ̀ọ́ lọ́wọ́ láti mọ pàtàkì àti ìwúlò Àṣà àti ìṣe wọn, yóò sì jẹ́ kí wọ́n dẹ́kun fí fi ọwọ́ yẹpẹrẹ mú àṣà àti ìṣe ní ibi kíbi tí wọ́n bá dé ní ọjọ́ iwájú.  Ohun míràn tó tún ṣe pàtàkì nínú iṣẹ́ ìwádìí yìí ni àfihàn Ìwà ọmọlúàbí (ìbọ̀wọ̀fágbà).
1.4   Ìtàn Ilẹ̀ Núpé 
Tsoede Edegi ṣe àwárí ìran Núpé ní ọdún 1495 nígbà tí ó pé ọmọ ọgbọ̀n ọdún, a bí sáyé ní ọdún 1465  elédè Núpé gangan ni ìyá tí ó bi lọ́mọ tí bàbá rẹ̀ sì jẹ́ ẹlẹ́yà ìgalà láti ìran míràn tí wọ́n pè ní ' ÌDAH'. Láti ìgbà tí ó ti pé ọmọ ogún ọdún ló ti pinnu láti kó ìran Núpé jọ padà nítorí pé ogun ti tú wọn ká kí wọ́n tó bíi saye, ó bẹ̀rẹ̀ sí ní lọ sí ojú ogun pẹ̀lú àwọn ẹbí ìyá rẹ̀ tó kù.
Ìran Núpé àkọ́kọ́ fẹ́ràn Tsoede púpọ̀ nítorí ìpinnu àti ipa ribiribi tó kó lórí kí ìran Núpé le fi ẹsẹ̀ múlẹ̀ ṣinṣin nínú ìwe ìtàn.  Pẹ̀lú àṣẹ àti àtìlẹ́yìn bàbá rẹ̀ tí ó jẹ́ ọba fún ìran ìgalà nígbà náà, ó di olórí ní ilé ìyá ní pa jíjà ogun etílé àti ogun òkèrè fún ìran Núpé bẹ́ẹ̀ ló ń borí gbogbo ogun tí ó bá dojú kọ.
Ìran Núpé bẹ̀rẹ̀ sí ní tàn káàkiri torí gbogbo ibi tí wọ́n bá ti borí tí wọ́n sì ṣẹ́gun ni wọ́n tẹ̀dó sí, tí wọ́n bí síi tí wọ́n sì ń ri síi. Ìran Yorùbá ní apá ìwọòrùn nigba náà wà lára ìran tí wọ́n kógun jà tí wọ́n sì borí Ogun náà, ìdí nìyí tí wọ́n fi wà ní ilẹ̀ Yorùbá. Bákan náà ni wọ́n tún Kógun ja káḿbérì àti kámuku ní apá ìlàòrùn nígbà náà, báyìí ní àyè ṣe gbà wọ́n ní apá kan nílẹ̀ Haúsá.
Tsoede Edegi fi ilẹ ṣaṣọ bora (ó kú) ní ọdún 1591 sí ojú ogun ní apá ìlaòrùn nígbà tí ohùn gbìyànjú láti tan ìran Núpé jákè-jádò ilẹ̀ Haúsá. Ìdí nìyí tí ìran Núpé fí pọ̀ nílẹ̀ Yorùbá ju àwọn ilẹ̀ míràn lọ, pàápàá jùlọ ilè Haúsá. Ọmọ mẹ́rin péré ni Tsoede bí tí àwọn mẹ́rin náà sì túká láti lọ ṣe adarí fún àwọn agbègbè àti ìlú ti wọ́n jẹ́ ìlàrí fún nígbà tí bàbá wọn wà láyé. Edogi tí ó jẹ́ igi àkọ́ṣẹ́ rẹ̀ gba Nííjà lọ, tí Nwadagi sì kọ rí sí ìlàòrùn, Etsu-Núpé tí Yorùbá ń pè ní 'lájọmọ' pinnu láti dúró ti ìyá wọn ati Elém̀pe tí ó jẹ́ àbígbẹ̀yìn wọn.
Ọ̀rànmíyàn ọmọ Odùduwà tí ń ṣe babá-ńlá Yorùbá fi Elém̀pe ṣe aya, Elém̀pe ló bí sàngó olúkòso tí ó jẹ́ Aláàfin ọ̀yọ́ nígbà kan rí. Apá kan Yorùbá, apá kan Núpé ni sàngó. Nígbà tó yá àbúrò sàngó pinnu láti Kógun ja ìran Núpé nítorí pé àwọn ni wọn pọ̀jù ní agbègbè tí wọ́n wà lọ́dún náà lọ́hùn-ún. Èyí ló mú inú bí àbúrò sàngó pé àátí gbe pé àlejò pọ̀ ju onílé lọ ṣùgbọ́n Elém̀pe tí ó jẹ́ ìyá sàngó kò fi àyè Gba ogun náà, ní ṣe ni ó bu omi pa  iná ogun tí wọ́n dá. A lè ṣe ìwádìí iná ogun yìí tàbí tọ ẹsẹ̀ rẹ̀ lọ sí Èdè àti Iléṣà , ìlú ọ̀yọ́ fún ra rẹ̀ gan ò gbẹ́yìn.
Iná ogun tí Elém̀pe bu omi pa lọ́jọ́ náà lọ́hùn-ún ó jẹ́ kí ìbáṣepọ̀ ìran Núpé àti Yorùbá tún bẹrẹ dùn síi, èyí ló fàá tí wọ́n fí pa ọwọ́ pọ̀ láti máa gbé eégún, tí eégún yìí sì dúró gẹ́gẹ́ bí ìrẹ́pọ̀ àti ìfẹ́ láàrin Yorùbá àti Núpé. "Ìgunnu" ni orúkọ tí wọ́n fún éégún yìí, láti ìgbà náà ni wọ́n ti ń pè Núpé ilera Yorùbá ní Tápà,  torí àwọn gangan ní wọ́n gbéra éégún tí ààrùn rẹ̀ yìí, tí wọ́n sì máa ń ṣe ọdún rẹ̀ lọdún mẹ́rin-mẹ́rin tí tí di òde òní.
Gbogbo ẹrú àti ìwọ̀fà lọ́dún náà lọ́hùn ún ni wọ́n gba òmìnira, àwọn bí i 'Tápà oṣòdì' tí ó jẹ́ ẹrú lọ́dọ̀ kòsọ́kọ́ ọba ìlú Èkó nígbà náà, láti ìgbà náà ni àwọn Núpé tí ó wà ní ilẹ̀ Yorùbá ti rí ara wọn gẹ́gẹ́ bí onílé tí wọ́n sì ń gbé láyọ̀ àti Àlááfíà títí di ọjọ́ òní.
1.5  Gbígbòrò Iṣẹ́ Ìwádìí 
Iṣẹ́ ìwádìí yìí gbòòrò dé ọ̀dọ̀ àwọn àgbàlagbà tí wọ́n ní ìmọ̀ lórí bí ìran Núpé ṣe ṣẹ̀ àti bí àṣà àti ìṣe wọn ṣe fi ẹsẹ̀ múlẹ̀. Nítorí náà iṣẹ́ ìwádìí yìí gbòòrò dé ìlú Tsaragi lọ́dọ̀ Arábìnrin Edogi Áfúsátù láti jọ fọ̀rọ̀ jomitoro ọ̀rọ̀ lórí bí ìran Núpé ṣe fí ẹsẹ̀ múlẹ̀ àti bí àṣà àti ìṣe wọn ṣe fi ẹsẹ̀ múlẹ̀ tí tí di òde òní.
ORÍ  KÉJÌ
ÀGBÉYẸ̀WÒ  LÍTÍRÉṢỌ̀
2.0. Ìfáàrà
Àwọ́n Yorùbá bọ̀ wọ́n ní, tẹni n teni tèkísà ni tààtàn, ìfẹ́ tí àwọn ọmọ ilẹ̀ káàárọ̀ òjíìre ní sí àṣà kò kéré ó sì tí di ohun àti ìrandéran ní ilẹ̀ Yorùbá, ohun pataki ni àṣà jẹ́ ní àwùjọ Yorùbá, gbogbo ẹ̀yà tàbí ìran kan ní wọ́n sì ní àṣà àti ìṣe ti wọn. Bí àwọn ọmọ Yorùbá bá pàdé ara wọn ní òkè òkun inú wọn máa ń dùn láti bá elédè àti ẹlẹ́yà wọn pàdé nítorí pé àṣà Yorùbá kò ṣé fi ọwọ́ rọ́ sẹ́yìn níbi kíbí. 
Yorùbá bọ̀ wọ́n ní odò kì í sàn kí ó má ní orísun, nǹkan tó dájú ni pé kò sí ìlú kan ní orílẹ̀ alààyè tí kò ní àṣà àti ìṣe ti wọn nítorí pé àṣà àti ìṣe ni ó máa ń ṣe àfihàn ibi tí èniyàn ti wá. Èyí ló fún àwọn onímọ̀ láàyè láti lè ṣiṣẹ́ takuntakun lórí àṣà ìlà Núpé.
2.1 Àgbéyẹ̀wò Iṣẹ́ Àwọn Aṣíwájú 
Àwọn onímọ̀ ti ṣiṣẹ́ lórí àṣà nílẹ̀ Yorùbá lára àwon tó ṣiṣẹ́ lórí àṣà ní Adéoyè (1979) ohun  tí ó sọ lórí àṣà ni pé  'Àṣà  Yorùbá jẹ́ ọ̀nà  tí àwọn ẹ̀yà Yorùbá ń lò láti fi gbé èrò, ìmọ̀ àti ìṣe wọn kalẹ tí ó sì bá àwùjọ wọn mu ní ọ̀nà tí ó gún régé. Ó sì tún sọ nípa díẹ̀ nínú àṣà Yorùbá, lára wọn ní àṣà ìsìnkú, ìsọmọlórukọ, àti àṣà ìran-ra-ẹni-lọ́wọ́ abbl.
Dáramọ́lá àti jẹ́jẹ́ (1975:67) jẹ́rìí  sí èyí nígbà tí àwọn náà sọ pé "Àṣà ni ohun Gbogbo tó jẹ mọ́ ìgbé ayé àwọn ènìyàn kan, ni àdúgbò kan, bẹ̀rẹ̀ lórí èrò, èdè, ẹ̀sìn, ètò òṣèlú, ètò ọrọ̀ ajé, ìtàn, òfin, àti gbogbo ohun tí o dà bí ìwà àjùmọ̀lọ̀ ni à ń pè ní Àṣà. Wọ́n dárúkọ àṣà yorùbá bíi:-
Àṣà oge ṣíṣe 
Àṣà àárò dídá 
Àṣà ààrọ̀ jíjá
Àṣà ìgbéyàwó abbl.
 Sówándé àti Àjànàkú (1962:25) náà sọ pé Àṣà ni ìhùwàsí àti ìrísí àwọn ènìyàn kan tàbí ẹ̀yà kàn bí aṣọ wíwọ̀, oúnjẹ jíjẹ, èdè, oge ṣíṣe, abbl. Ó ní gbogbo wọ̀nyí ni wọ́n kóra jọ pọ̀ tí wọ́n jẹ́ Àṣà.
 Ohun tí salimọ (1985) so kò yàtọ̀ sí ọ̀rọ̀ àwọn onímọ̀ wọ̀nyí , ó sọ pé bí a bá ń sọ̀rọ̀ nípa àṣà àti ìṣe Yorùbá, à ń tọ́ka sí ìhùwàsí àti ìrísí wa láwùjọ. O tẹ̀síwájú pé ninu ogún lọ́gbọ̀n àṣà tí a ní ní ilẹ̀ Yorùbá, ọ̀kan pàtàkì ni àṣà ìkíni jẹ́ nílẹ̀ Yorùbá. Èyí jẹ́ ohun tí gbogbo àwọn ẹ̀yà tí ó kù ní àgbáyé fí máa n sàdáyanrí ọmọ káàárọ̀ òjíìre ní gbogbo ibi tí wọ́n bá dé.
 Gbàdàmọ́sí (1961) ló sọ pé "Àṣà jẹ́ ìgbé ayé wa, bí a ṣe jẹun, wọ aṣọ, kí ara ẹni, ati bẹ́ẹ̀ bẹ́ẹ̀ lọ. Ó tẹ pẹlẹ mọ́ àṣà ìkíni, ó ní "Àṣà ìkíni jẹ́ àṣà tí ó gbajúmọ̀ nílẹ̀ Yorùbá, àṣá yìí sì ní ṣe pẹ̀lú ìgbà àti àkókò, ó ní ṣe pẹ̀lú ohun tí ó ń sẹlẹ̀ ní déédé àsìkò náà.
 Bí Yorùbá bá jí láàárò, ọmọdé tí ó bá jẹ́ ọkùnrin, yóò wà lori ìdọ̀bálẹ̀ nígbà tí èyí tí ó bá jẹ́ obìnrin yóò wà lórí ìkúnlẹ̀, wọ́n á sì kí àwọn òbí wọn tàbí ẹni tí ó bá jùwọ́n lọ ní gbogbo ọ̀nà.
Àkàndé (1984) gbà ní ti rí pé ogún àti ọwọ́ dọ́wọ́ ni àṣà jẹ́, ó tún sọ pé ogún àdáyébá ní pẹ̀lú. Ó fi ẹnu ba díẹ̀ lára àwon àṣà Yorùbá bíi; Àṣà oge ṣíṣe, ìsọmọlórukọ, ìwà ọmọlúàbí, abbl.
Ó ní oge ṣíṣe ni ọ̀nà tí t'okùnrin t'obìnrin ń gbà láti ṣe ara wọn ní ẹ̀sọ́ kí wọ́n le dùn-ún rí, kí wọ́n le dùn-ùn wò láwùjọ. Takọ tabo ni ó máa ń ṣe oge ṣùgbọ́n tí obìnrin pọ̀ ju ti Ọkùnrin lọ ní.
Ọlájubù àti babalọlá (1967-1977) wọn kò fi ìgbà kankan tako àwọn onímọ̀ yìí, àwọn náà sọ̀rọ̀ lórí àṣà ilà kíkọ ní ilẹ̀ Yorùbá. Wọ́n sọ pé; ilà kíkọ jẹ́ ǹkan pàtàkì tí àwọn Yorùbá fi ń dára wọn mu ní ayé àtijó, òwe Yorùbá kan sọ pé títa ríro ni á ń kọ ilà bí ó bá jiná tán, á di oge. Ní ayé àtijó àṣà ilà kíkọ jẹ́ ohun àmúyangàn àti ara oge síṣe fún takọ- tabo ní ilẹ̀ Yorùbá.
Oríṣiríṣi ìlà ní ó wà nilè Yorùbá ní; Àbàjà, Àbàjà mẹ́rin, Àbàjà Alágbélé, pélé/ pélé ifẹ̀, Túrẹ, kẹ́kẹ́ tàbí Gọ̀mbọ̀, abbl. Wọ́n sọ fún wa pé ara oge síṣe ni ilà kíkọ jẹ́ nílẹ̀ Yorùbá 
Adédìran (1990) náà sọ̀rọ̀ lórí àṣà ìsọmọlórukọ pàápàá jùlọ orúkọ àmútọ̀runwá bíi; ìgè, ìlọ̀rí, Àjàyí, òjó, Àìná, ìbejì, Ìdòwú, òke, Àlàbá, olúgbodi abbl...







ORÍ KẸẸ̀TA
ÀGBÉYẸ̀WÒ ÀṢÀ NÍ ILẸ̀ YORÙBÁ
3.0 Ìfáàrà
Òdú ni àṣà Yorùbá, kìí ṣe àìmọ̀ fún olóko, àṣà ni ìhùwáṣá tàbí ìṣesí ìràn-ènìyàn tàbí ẹranko kan, Àṣà ni àdámọ̀ tàbí àmì tí a fi ń dá ènìyàn, ẹranko tàbí ẹ̀yà kan mọ̀ láwùjọ wa. Bí àpẹẹrẹ, ìmúra, ìsìnkú àti ìbọ̀wọ̀fágbà.
3.1 Àṣà Ìmúra
Ìmúra jẹ́ ohun kan pàtàkì nílẹ̀ Yorùbá, ìmúra ni ohun tí kò lẹ́nu ṣùgbọ́n tí ó máa ń sọ̀rọ̀, tí ọ̀pọ̀lọpọ̀ bá gbọ́ ìmúra, aṣọ wíwọ̀ tí yóò wá sí wọn lọ́kàn ṣùgbọ́n ìmúra ju aṣọ-wíwọ̀ lọ. Ìmúra kó ohun tí ó pọ̀ sínú ní ilẹ̀ Yorùbá, gẹ́gẹ́ bí Aṣọ wíwọ̀, ìlẹ̀kẹ̀ lílò sí ara àti irún ṣíṣe fún obìnrin.
Àwọn Yorùbá ní oríṣíríṣí Aṣọ tí a fi ń dá wọn mọ̀ yàtọ̀ sí ẹ̀yà míràn, wọ́n sì fẹ́ràn láti máa ṣe fáàrí àti ìfigagbága pẹ̀lú ìmúra pàápàá jùlọ níbi ayẹyẹ àti ìgbéyàwó. Àwọn Yorùbá máa ń pàtàkì bí ọmọ obìnrin tàbí ọmọ ọkùnrin bá ṣe múra nítorí wọ́n gbàgbọ́ pé ìmúra a máa sọ irú ènìyàn tí ènìyàn ń ṣe láwùjọ àti irúfẹ́ ilé tí ó ti jáde. Wọ́n tún gbàgbọ́ pé ìmúra a máa ròyìn ipò tí ènìyàn wà tàbí dìmú láwùjọ.
Àwọn Yorùbá ní oríṣiríṣí aṣọ tí wọ́n máa ń wọ̀ lọ sí ayẹyẹ  ọ̀tọ̀ọ̀tọ̀. Bí àpẹẹrẹ, tí wọ́n bá ń fi ọba jẹ tàbí ayẹyẹ ìwúyè, a ó máa dá ọba mọ̀ pẹ̀lú aṣọ mọ́sàjì àti èjìgàrà ìlẹ̀kẹ̀ ọrùn rẹ̀ tòun ti ìrùkẹ̀rẹ̀ ọwọ́ tí àwọn olóyè náà ò sì wọ aṣọ òfì tó gbayì.  
Èyí ni àfihàn aṣọ ọkùnrin àti obìnrin.
	Ìmúra t’ọkùnrin
Ọkùnrin ló ni:
	Ìmúra t’obìnrin,
Obìnrin ló ni:

	Bùbá
	Aṣọ

	Ẹsiki
	Ìró

	Agbádá
	Gèlè

	Àwọ̀tẹ́lẹ̀
	Ìborùn

	Ṣòkòtò bíi: Kẹ̀m̀bẹ̀
	Ìpèlé

	Sọ́ọ́rọ́
	Iyùn

	Gbaanu
	Sẹ̀gi, yẹrí etí àti ẹ̀gbà ọwọ́, àkún.

	Fìlà: Abetí Ajá, Gọ̀bí, abbl.
	Lágídígba (ọ̀run, ẹsẹ̀ tàbí bèbè ìí)
Irun dídè: kòlẹ́sẹ̀, ìpàkọ́ ẹlẹ́dẹ̀, ṣùkú kọjúsọ́kọ, korobá, pàtẹ́wọ́ alágogo, abbl.





3.2 Àṣà Ìsìnkú
Ikú jẹ́ nǹkan ìbànújẹ́ lórílẹ̀ ayé, ṣùgbọ́n síbẹ̀síbẹ̀ àwọn ènìyàn á máa gbàdúrà pé ẹni yówù tí yóò báa kú kí ó má fi ọjọ́ ọlọ́jọ́ lọ. Ọ̀pọlọpọ̀ oríkì ni àwọn bàbáńlá wa fún ikú, bíi:
‘ikú níí fọ́ ilé Adùn
Ikú níí pa babaláwo bí ẹni tí kò gbọ́fá,
Ikú níí pa oníṣègùn bí ẹni tí kò lóògùn,
Ikú níí pa àlùfáà tí ó gbojú bí ẹni tí kò ní Ọlọ́run ọba,
Ikú ló pa abírí, tí abírí kú fínfín,
Ikú pa Abìrì, abìrì re ọ̀run alákeji.
Yorùbá ka àṣà ìsìnkú sí pàtàkì púpọ̀, bí àrúgbó wọn bá sì gbó, tí ó tọ́, kó tó jáde láyé wọn á máa náwó-nára láti ṣe ayẹyẹ ìsìnkú náà.  Ọ̀nà mẹ́ta ni a lè pín òkú sí: Òkú Àgbà, Òkú Ọ̀fọ̀ àti Òkú Àbíkú.
(1) Òkú Àgbà: Òkú àgbà ni òkú ẹni tó dàgbà darúgbó kí ó tó kú, ó jẹ́ nǹkan ayẹ̀, ìdùnnú àti oríire. Àdúrà kí a sin arúgbó ẹni ni gbogbo  ayé máa ń gbà. Ìnáwó rẹpẹtẹ sì ni òkú arúgbó báyìí máa ń jẹ́. Bí ó bá ṣe pé oko tàbí ìdálẹ̀ ni irú òkú báyìí bá kú sí, wọ́n gbọdọ̀ rù ú wálé, kí á tó sín, a sì gbọdọ máa tu adìẹ ìrànà kan lọ níwájú rẹ̀ tí wọn bá ń rùú bọ̀ wálé.
(2) Òkú Ọ̀fọ̀: òkú ọ̀fọ̀ jẹ́ òkú ìbànújẹ́ nítorí pé ikú ọ̀dọ́ ni, tí ó fi ìyá àti bàbá rẹ̀ sáyé lọ. Ó jẹ́ ikú ọ̀dọ́mọkùnrin tàbí ọlọ́mọge. “Ẹ kú ìdágìrì” “Ẹ kú àfojúrí” “Ẹ kú àtẹ̀yìn kú” tàbí “Ẹ kú ọ̀rọ̀” ni wọ́ máa ń kí àwọn ìdílé tí irú ọ̀fọ̀ báyìí bá ṣẹ̀ sí. Wọn kì í sábà ru irú òkú báyìí kiri, ṣùgbọ́n bí àwọn àgbà bá pa á láṣẹ pé kí wọ́n rù ú wálé, ó di òkú tí a ò gbọdọ̀ tu adìẹ ìrànà fún. Ẹ̀yìnkùlé tàbí kọ̀rọ̀ ni wọ́n máa ń sin òkú báyìí sí.
(3) Òkú Àbíkú:Iku ọmọ-ọwọ́ tàbí ọmọ ẹ̀yìn jásí ikú àbíkú, a sìka irú òkú báyìí sí “Àkẹ́nù”, Yorùbá kò ka irú ìṣẹ̀lẹ̀ báyìí sí ohun tí ó yẹ kí ó bani lọ́kàn jẹ́ púpọ̀, pàápàá jùlọ nígbà tí ìyá àti bàbá ọmọ tí ó ṣe aláìsí bá wà láyé. Wọ́n gbà pé omi ni ó dànù, agbè kò tíì fọ́, bí agbè kò bá sì tíì fọ́, a ó tún ní àǹfààń àti pọn omi mìíràn, inú ìgbẹ́ tàbí ní èyìnkùlé ni wọ́n máa ń sin irú òkú bẹ́ẹ̀ sí.



3.3 Àwọn Ètò Ìsìnkú Ní Ayé Àtijọ́
Ìtúfọ̀ Òkú: Èyí ni ètò àkọ́kọ́, ó jẹ́ láti sọ fún àwọn ẹ̀bí, ènìyàn tàbí aráàlú pé ẹnikan kú. Bí ipò, ọjọ́ orí tàbí ààyè òkú bá ṣe rí ní àárín ìlú ni à ṣé é tú ọ̀fọ̀ rẹ̀. Bí ọba ìlú bá kú, tí ìlú náà sì jẹ́ ìlú pàtàkì, a kìí sọ pé ọba kú, èdè tí wọ́n máa ń pè ni pé ‘ilé bàjẹ́, ọba wàjà, ọba sùn tàbí òpó yẹ̀”.
Ilẹ̀ Òkú Gbígbẹ́: B́ òkú bá ní ọmọ, àkọ́bí rẹ̀ lọ́kùnrin (Àrẹ̀mọ) tàbí èyí tí ó dàgbà jù nínú àwọn ọmọkùnrin tí ó bí, tí ówà ní ibi tí a ó sin òkú sí ni yóò la ilẹ̀ ìsìnkú kí àwọn ènìyàn tó bẹ̀rẹ̀ sí ní gbẹ́ ilẹ̀ náà.  Àwọn àna òkú, tí ó fẹ́ ìyàwó ní ìdílé òkú tàbí àwọn ọkùnrin ilé ló máa ń gbẹ́ ilẹ̀ ìsìnkú.
Ilẹ̀ tí a kọ́kọ́ ha àti èyí tí a a gbẹ̀yìn ni a máa ń pè ní Ìlẹ̀pa-Òkú, wọn a máa kóo pamọ́ ni, ìlẹ̀pa-òkú yìí ni a máa ń fi búra tí àríyànjiyàn bá wáyé lórí ẹni tó kú, yálà ó jẹ àwọn lówó tàbí wọ́n jẹ ẹ́ lówó àti bẹ́ẹ̀ bẹ́ẹ̀ lọ.
Tí a bá fẹ́ fi ìlẹ̀pa-òkú búra, a ó bù díẹ̀ sómi, a ó ṣépè lójú-oórì òkú náà, a ó sì gbé e mu lóju gbogbo mọ̀lẹ̀bí òkú, ìgbàgbọ́ Yorùbá nip é ẹni tó bá fi ìlẹ̀pa búra èké yóò jáde láyé títí ọjọ́ kéje tí ó bá búra. Nítorí ìdí èyí, a kìí sábàfi ìlẹ̀pa búra à fi tí ọ̀rọ̀ bá di kàráǹgídá pátápátá. Tí òkú kò bá lọ́mọ láyé tàbí tí àwọn ọmọ rẹ̀ kéré púpọ̀, ọ̀kan lára àwọn àbúrò òkú ni yóò la ilẹ̀ ìsìnkú tí yóò sì ha erùpẹ̀ ìkẹ̀yìn.
Òkú Wíwẹ̀: Àwọn Yorùbá gbà pé ó yẹ kí a tọ́jú òkú dáradára kí á sì ṣe é lóge kí á tó sin ín nítorí pé ó ń lọ sí ayé míràn ni, ọṣẹ́ àti kànhìn-kànhìn ni a fi ń wẹ òkú, lẹ́yìn èyí tó bá jẹ́ obìnrin wọn yóò dirun fún un, wọ́n á sì  fá irun fún ọkùnrin, wọn yóò sì gé tàbí rẹ́ eèkánná ọwọ́ àti tẹsẹ̀ rẹ̀. Àwọn adáhunṣe a máa ra kànhìnkànhìn tí a fi wẹ òkú, irun orí òkú àti eèkánná ọwọ́ àti ẹsẹ̀ láti fi ṣe oògùn.
Òkú Dídì: Àwọn ohun tí a máa ń lò láti di òkú ni aṣọ funfun, ìkọ́ òwú funfun, fọ́nrán òwú dúdú àti funfun àti eeru méje fún obìnrin, mẹ́sàn án fún ọkùnrin. tí wọ́n bá fẹ́ wọ aṣọ fún un, aṣọ tó dára ni wọ́n yóò wọ̀ fún un, ẹ̀yìn ni wọ́n sì gbọdọ̀ kọjú ṣòkòtò sí.
Títẹ́ Òkú: Gbangba ìta, lórí ẹní tàbí ibi tí àyè bá wà láàrín ilé ni wọ́n máa ń tẹ́ òkú sí, a ó wá da aṣọ iyebíye bòó, àyà ni ó ní láti ko sókè. Àwọn obìnrin ilé àti ọmọsú ilé yóò má apé oríkì orílẹ̀ àti oríkì òkú náà ní mẹ́sàn-án mẹ́wàá.  Bẹ́ẹ̀ sìni àwọn onílù yóò máa fi ìlù sọ̀rọ̀ arò àti ìwúrí nípa ẹni tí ó kú náà.
Gbígbé Òkú sí Kòtò: Lẹ́yìn tí òkú bá ti wà nínú pósí, ohun tí ó kàn ni gbígbé sí kòtò. Ìkọ-òwú ni wọn yóò fig bé pósí náà sínú kòtò tàbí ibojì tí a ti gbẹ́. Àkọ́bí òkú ni yóò kọ́kọ́ bu yẹ̀pẹ̀ síi, kí àwọn ọmọ tó kù náà tó máa bu yèpè lée lórí, tí wọn yóò sì kíi dáradára. Lẹ́yìn tí wọn bá ti gbé òkú sí kòtò tán ni jíjẹ, mímu yóò bẹ̀rẹ̀ ní pẹrẹu.
Orò Òkú: Oríṣíríṣí orò òkú ni a máa ń ṣe lẹ́yìn tí a bá ti sin òkú tán, lára àwọn orò òkú náà ni ìkọ́ta, ìkíìjé àti ìkítaàdógún. Èyí ni ṣíṣe àwẹ̀jẹwẹ̀mu ní ọjọ́ kẹ̀ta, keèje àti ìkẹẹ̀dóógún tí wọ́n bá sin òkú. Bákan náà,  a tún máa ń ṣe orò ìsìnkú àwọn oníṣẹ́ ọwọ́ ilẹ̀ Yorùbá bíi: Babaláwo, ọdẹ, alágbẹ̀dẹ, onílù, akọ̀pẹ, gbẹ́nàgbẹ́nà àti bẹ́ẹ̀ bẹ́ẹ̀ lọ.
3.4 Ìbọ̀wọ̀fágbà (Ìwà Ọmọlúàbí)
Àṣà ìbọ̀wọ̀fágbà jẹ́ ìwà rere, ṣíṣe ohun tí ó tọ́, ohun tí ó yẹ lásìkò, ìwà ìrẹ̀lẹ̀, ṣíṣe àpọ́nlé ẹni tí ó ju ni lọ àti ẹni tó kéré sí ni, tí ìbáṣepọ̀ irúfẹ́ ènìyàn náà pẹ̀lú ẹbí, ará, ọ̀rẹ́ àti olùbáṣiṣẹ́ dára. Irú ìwà yìí ni Yorùbá ń pè ní ìwà ọmọlúàbí.
Àwọn ohun tí a lè fi dá ènìyàn tó ń bọ̀wọ̀fágbà mọ̀ tàbí mọ ọmọlúàbí láwùjọ ni: Àṣà Ìkíni, Ìwà ìtẹríba àti Ọ̀wọ̀, Ìwà Ìgbọ́ran, Àṣà Ìràn-ra-ẹni-lọ́wọ́ àti bẹ́ẹ̀ bẹ́ẹ̀ lọ.
 Àṣà Ìkíni: Ohun àkọ́kọ́ tí a fi ń mọ ọmọlúàbí ènìyàn ni àṣà ìkíni. Ọmọlúàbí gbọdọ̀ jẹ́ ẹnk tí ó máa ń kí ènìyàn yálà agbàlagbà tàbí ọmọdé, alábágbé tàbí alábáṣiṣẹ́, láti ìbẹ̀rẹ̀ pẹ̀pẹ̀ ni àṣà kí a máa kí ara ẹni ti fie ̣sẹ̀ rinlẹ̀ láàárín àwa Yorùbá. Bí a bá jí láàárọ̀, ọmọlúàbí gbọdọ̀ kí ara wọn.
Ìwà Ìtẹríba àti Ọ̀wọ̀: Ní ilẹ̀ Yorùbá, ọmọdé gbọdọ̀ ní ìtẹ̀ríba àti ọ̀wọ̀ fún àgbà. Ìwà ìbọ̀wọ̀ fágbà kò pin sí ibikan, kódà bí ènìyàn bá fi ọjọ́ kan ju ènìyàn lọ, àgbà ẹni ni, a sì gbọdọ̀ tẹríba fún nígba gbogbo.
Ìwà Ìgbọ́ran: ṣíṣe ìgbọ́ran jẹ́ ọ̀kan lára ìwà ọmọlúàbí, ó sì jẹ́ ìbọ̀wọ́ fún ènìyàn pátápátá nítorí pé a gbọdọ̀ máa gbọ́ran sí ẹni tó bá junilọ tàbí gbogbo ènìyàn. Àwọn Yorùbá bọ̀ wọ́n ní ọmọ a-bá-ń-báwí tí kò gbọ́, ó ṣetán láti parun ni.
Àṣà Ìran-ra-ẹni-lọ́wọ́: Ní ilẹ̀ Yorùbá, ọmọdé tàbí ọmọlúàbí ènìyàn ni láti ran àgbàlagbà lọ́wọ́, ó jẹ́ àṣà fún ọmọdé láti ran àgbà lẹ́rù bí wọ́n bá dìjọ ń rìn lọ. Bí àgbàlagbà bá sì ń ru ẹrù bọ̀ láti ọ̀nà oko tàbí ìdálẹ̀, ọmọdé gbọdọ̀ wà ní ìtòsí láti ran àgbà náà lọ́wọ́ láti fi ṣe àfihàn ọmọlúàbí tó bọ̀wọ̀ fágbà.

ORÍ  KẸRIN
ÀGBÉYẸ̀WÒ ÀṢÀ NÍ ILẸ̀ NÚPÉ
4.0 Ìfáàrà
Àṣà èyí tí Núpé ń pè ní (Dandan) ni ìhùwàsí tàbí ìṣesí ìran ènìyàn tàbí ẹranko kan, àṣà ni àdámọ̀ tàbí àmì tí a fi ń dá ènìyàn, ẹranko tàbí ẹ̀yà kan mọ̀ láwùjọ wa. A tún lè pe àṣà ní ìwà àjùmọ̀lò láààrín àwọn ènìyàn tàbí ẹranko tí ó wà ní agbègbè kan náà, ìletò kan náà tàbí ìlú kan náà.
Oríṣíríṣí orúkọ ni àwọn ènìyàn máa ń pè ìran Núpé ní orílẹ̀-èdè Nàìjíríà, bí àpẹẹrẹ, Yorùbá a má apè wọ́n ní “TÁPÀ”, Hausa a má a pè wọ́n ní “NÚFÁWÁ”, àwọn Gwárí a máa pè wọ́n ní “ANÚPÉYÍ” tí àwọn gangan a má apè ara wọn ní “NÚPÉ”. Díẹ̀ ni ìyàtọ̀ àti ìjọra tó wà láàárín Àṣà Núpé àti Àṣà Yorùbá, nítorí pé díẹ̀ nínú wọn ti gbé láwùjọ tàbí láàárín Yorùbá rí kí wọ́n tó darí sí ilẹ̀ tiwọn. Ọpọ̀lọpọ̀ wọn ni wọ́n gbé láàárín Hausa náà, ìdí nìyí tí ìmúra àti ìṣe wọn máa ń jọ ti Haúsá nígbà míràn.
4.1 Àṣà Ìmúra ((Shirì-Dandan)
Ìmúra jẹ́ ohun pàtàkì ní ilẹ̀ Núpé nítorí pé wọ́n gbàgbọ́ pé ìrínisí ni ìṣeni-lọ́jọ̀. Ìmúra ni ohun tí kò lẹ́nu tí ó máa ń ṣàlàyé irú ènìyàn tí ènìyàn jẹ́ láwùjọ. Tí á bá ń sọ̀rọ̀ nípa ìmúra, kìí ṣe aṣọ lásán ni a le pè ní ìmúra. Ìmúra kó ọ̀pọ̀lọpọ̀ nǹkan sínú bíi: Aṣọ, Irun dídì, Bàtà ẹsẹ̀, Ẹ̀ṣọ́ ọrùn tòun ti etí, ẹ̀gbà ọwọ́ tòun ti ọrùn ẹsẹ̀, abbl.
Bí Yorùbá ṣ ní Oríṣíríṣí aṣọ bẹ́ẹ̀ náà ni àwọn Núpé ṣ ní tiwọn náà tí a fi ń dá wọn mọ̀ yàtọ̀ sí ẹ̀yà míràn àti ọkùnrin àti obìnrin Núpé kò fi taratara fẹ́ràn fáàrí bí ẹ̀yà yorùbá. Síbẹ̀ wọ́n pàtàkì ìmúra ṣùgbọ́n wọn kìí fi irú aṣọ tí ènìyàn bá wọ̀ sọ́rùn dá irú ènìyàn tí ẹni náà jẹ́ láwùjọ àti olówó wọn, bọ̀rọ̀kìnní, tálíkà, olóyè àti ọba wọn irú aṣọ kan náà ni wọ́n máa ń wọ̀ sọ́rùn láyé àtijọ́.
Ọ̀làjú ti dé bá àwọn náà, wọ́n ti ń bá Yorùbá du aṣọ òfì ṣùgbọ́n aláwọ̀méjì péré ni wọ́n tẹra mọ́, aláwọ̀ ewé àti púpọ̀ ni àwọn àwọ̀ tí wọ́n yàn láàyò nínú ogún lọ́gbọ̀n ti aṣọ òfì ni ọkùnrin a máa fi rán fìlà àti ìgbàdí (pánsá) obìnrin á fi ṣe gèlè (rúfútá( àti ìgbàdí (pánsa).
Ìwádìí tí a ṣe lọ́dọ̀ Arábìnrin Edogi Afusatu ní ìlú Isárági fi yé w apé bàtà esẹ̀ nìkan ni wọ́n fi ń dá olówó mọ̀ láyé àtijọ́ torí pé olówó nìkan ló máa ń wọ bàtà nígbà náà lọ́un, wọ́n á má ape bàtà ní (èèdà).


Oríṣíríṣí Aṣọ Wíwọ̀ ní ilẹ̀ Núpé
	Àṣọ Ọkùnrin ní Èdè Yorùbá
	Èwòò- Báági Èdè Núpé

	Kaba (tó gùn)
	Bàbàrígà

	Kaba (tó tóbi)
	Dán kánò

	Agbádá
	Senegálésè

	Fìlà
	Fùlá

	Bàtà
	Èèdà

	Àwọ̀tẹ́lẹ̀
	Èèwò-tánkaji

	Bàntẹ́
	Bẹ́ntẹ́

	kẹ̀m̀bẹ̀
	Gánpégi




	Àṣọ Obìnrin ní Èdè Yorùbá
	Èwòò- Í̀zagi Èdè Núpé

	Bùbá
	Bùbá

	Ìró
	Edèé

	Yẹ̀rì
	Yàrì

	Ìborùn
	Ìrùfúta

	Gèlè
	Rùfúta

	Igbàdí (páńsá)
	Ezàgbági

	Bàtà
	Èèdà

	Ìlẹ̀kẹ̀
	Bóró



4.2 Àṣà Ìsìnkú (Àsirisó) ní Ilẹ̀ Núpé kí ẹ̀sìn ìgbàgbọ́ ó tó dé.
Ikú jẹ́ ohun ìbànújẹ́ jákè jádò gbogbo àgbálá-ayé, kò sí bí ènìyàn báṣe lówó tó, tó lágbára bí erin, tó lóógùn bí àrọ̀ni ikú máa gbà sí ọba òkè kó máa jẹ́ ká fi ọjọ ọlọ́jọ́ lọ. Kí ẹlẹ́yìn má ṣíwájú.
Ìran Núpé rí ìsìnkú gẹ́gẹ́ bíi àṣà kan pàtàkì tí ó máa ń fún wọn láyè láti ṣe ẹ̀yẹ ìkẹ́yìn fún òkú (Ekún). Ní ayé àtijọ́ kí ẹ̀sìn ìgbàgbọ́ àti ìmọ̀le ó tó wọ ilẹ̀ àdúláwọ̀, ẹ̀sìn ìbílẹ̀ ni àwọn Núpé ń ṣe, wọ́n sì ní ọ̀nà tí wọ́n ń gbà sin òkú wọn nígbà náà.
4.2:1 Àṣà Ìsìnkú (Àsirisó)
Eégún (Mèjíró) ni òrìṣà tí wọ́n ń bọ ní ayé àtijọ, tí wọ́n bá fẹ́ sin òkú, ohun àkọ́kọ́ ni ètùtù. Àwọn Núpé gbàgbọ́ pé ‘Ètùtù’ ni oúnjẹ ìkẹyìn tí wọ́n lè fún òkú jẹ kí wọ́n tó gbée sí kòtò. Àwọn oun tí wọ́n fi ń ṣe ètùtù yìí ni; àkùkọ adìẹ àti ẹ̀kọ tútù, wọ́n máa ń ṣe ètùtù yìí fún òkú ọmọdé àti ti àgbàlágbà.
Muhammed Kuta Yahaya (1996) pín àṣà òkú sí ọ̀nà mẹ́ta ọ̀tọ̀ọ̀tọ̀, àwọn ni: (a) Òkú àgbà èyí tí àwọn Núpé ń pè ní Únwákúkú ẹkún,
(b) Òkú Ọ̀fọ̀, ní èdè Núpé Gbàrúfùù ẹkún àti;
(d) Òkú Àbíkú èyí tí ó túmọ̀ sí Mánko ní èdè Núpé.
(a). Òkú Àgbà (Únwákúkú ẹkún): èyí ni òkú ẹni tó dàgbà darúgbó kí ó tó kú. Ó jẹ́ nǹkan ayọ̀, ìdùnnú àti  oríire. Àdúrà kí a sin arúgbó ẹni ni gbogbo ayé máa ń gbà. Ìnáwó rẹpẹtẹ sì ni òkú arúgbó báyìí máa ń jẹ́. Bí óbá ṣe pé oko tàbí ìdálẹ̀ ni irú òkú báyìí bá kú sí, wọ́n gbọdọ̀ rùú wálé kí a tó sin ín, a sì gbọdọ̀ ṣe àwọn ètùtù tó tọ́ àti èyí tó yẹ kí ó lọ wọlẹ̀ sùn.
(b) Òkú Ọ̀fọ̀ (Gbàrúfùù ẹkún): òkú ọ̀fọ̀ jẹ́ òkú ìbànújẹ́ nítorí pé ikú ọ̀dọ́ ni, tí ó fi ìyá àti bàbá rẹ̀ sáyé lọ. Ó jẹ́ ikú ọ̀dọ́-mọkùnrin tàbí ọlọ́mọge. “Ẹ kú àyọlọ” ‘Ẹ kú àtẹ̀yìn kú’, ‘ẹ kú àfojúrí’ ni wọ́n máa  kí irú ìdílé tí ìṣẹ̀lẹ̀ náà ti ṣẹ̀. Wọ́n kìí sábà ru irú òkú báyìí kiri, ṣùgbọ́n bí àwọn àgbà bá pa á láṣẹ pé kí wọn rù ú wálé, ó di òkú tí wọ́n gbọdọ̀ ṣe ètùtù fún ni, tó rí wọ́n gbàgbọ́ pé àsìkò rẹ̀ kò tíì tó ni. Ẹ̀yìnkùlé tàbí kọ̀rọ̀ ní wọ́n máa ń sin irú òkú báyìí sí. 
(d) Òkú Àbíkú (Mánko): Ikú ọmọ-ọwọ́ tàbí ọmọ ẹ̀yìn ni wọ́n máa ń pè ní òkú Abíkú, a sì ka irú òkú báyìí sí Àkẹ́nù’. Núpé kò ka irú ìṣẹ̀lẹ̀ báyìí sí ohun tí ó yẹ ki ó bá ni lọ́kàn jẹ́ púpọ̀, pàápàá jùlọ nígbà tí ìyá àti bàbá ọmọ tí ó ṣe aláìsí bá wà láyé. Wọ́n gbàgbọ́ pé wọn sì ní àǹfàní láti bí òmíràn.
Wọ́n a máa ṣe ètùtù fún Àbíkú náà wọ́n a mú irun orí rẹ̀ àti èékánná ọwọ́ pẹ̀lú tẹsẹ̀ láti ṣe ètùtù náà, wọ́n gbàgbọ́ pé tí a bá ti ṣe báyìí, irú ọmọ kò ní ya ọ̀dọ̀ ìyá rẹ̀ mọ́.
4.2:2 Àwọn ètò Ìsìnkú ayé àtijọ́ ní ilẹ̀ Núpé
Ìtúfọ̀ Òkú (Lábari-Ájèlé): Èyí ni ètò àkọ́kọ́, ó jẹ́ láti sọ fún àwọn ènìyàn tàbí ará ìlú pé ẹnikan kú nígbà tí wọ́n bá ti parí ètùtù. Bí ipò, ọjọ́ orí tàbí ààyè òkú bá ṣe rí ní ààrín ìlú ni à ṣé é tú ọ̀fọ̀ rẹ̀.
Ilẹ̀ Òkú Gbígbẹ́ (Kánbọ̀nrí): bí wọ́n bá ti ṣetán láti gbẹ́-ilẹ̀ òkú, wọ́n á ní kí àwọn akọni ó wọ̀ igbó lọ láti lọ wá afárá oyin àti ẹ̀gbọ̀n-òwú Afárá oyin ni wọ́n yóò fi gbo ilẹ̀ ní ọ̀kánkàn ibi tí wọ́n fẹ́ gbẹ́, lẹ́yìn èyí ni ilẹ̀ gbígbẹ́, yóò bẹ̀rẹ̀. Kò sí ẹni tí kò lè gbẹ́ ilẹ̀ òkú yìí ní wọ̀n ìgbà tí ó bá ti jẹ́ ẹ̀jẹ̀ òkú tàbí ẹbí òkú. Tọkùnrin tobìnrin ni ó máa ń gbẹ́ ilẹ̀ òkú ní ìran Núpé láyé àtijọ òòró sì ni wọ́n máa ń gbẹ́ ilẹ̀ nígbà náà.
Òkú Wíwẹ̀ (Èfùnkúnluwọn): Àwọn Núpé náà gbà pé ó yẹ kí a tọ́jú òkú dáradára kí á sì ṣe é lóge kí a tó gbée sí kòtò nítorí pé ó ń lọ sí ayé míràn láti lọ bá àwọn babáńlá wọn ni, ọṣẹ àti kànhìn-kànhìn ni a fi ń wẹ òkú, lẹ́yìn èyí tó bá jẹ́ obìnrin ni wọn yóò dirun fún un, wọ́n a sì fá irú ọkùnrin, wọn yóò sì rẹ́ èékánná ọwọ́ àti ẹsẹ rẹ̀.
Òkú Dídì (Ejin-eékún-ṣiri):  àwọn ohun tí àwọn Núpé máa ń lò láti di òkú ni aṣọ fúnfun àti ẹ̀gbọ́n òwú funfun. Tí wọ́n bá fẹ́ wọ aṣọ fún un, aṣọ tó dára ni wọ́n yóò wọ̀ fún-un, ẹ̀yìn ni wọ́n sì gbọdọ̀ kọjú ṣòkòtò sí.
Títẹ́ Òkú (Eékún-laṣiṣi):  Inú àgbàlá tàbí yàrá tí kò sí ènìyàn níbẹ̀ ni àwọn Núpé máa ń tẹ́ òkú sí, wọn yóò wá fi ẹ̀gbọ̀n òwú hán ìka ọwọ́ mẹ́wẹ̀wá lẹ́yìn èyí wọn á wá da aṣọ funfun olówó iyebíye bòó, àyà rẹ̀ ni  wọn yóò kọ sókè.
Àwọn àgbàlagbà obìnrin ilé tàbí àwọn ọmọ sú ilé wọn yóò má a pe èdè ní àyíká ibi tí wọ́n tẹ́ òkú náà sí títí wọn a fig bé e sí kòtò.
Gbígbé Òkú sí Kòtò (Ewa-lakún-ṣiṣi):  wọn kì í gbé òkú Núpé sínú pósí, afáráhá oyin ni wọ́n yóò fi tété kòtò, kí wọ́n tó gbé òkú sínú kòtò lẹ́yìn tí wọ́n bá ti gbé òkú sí kòtò tán, ó wá ku ètùtù ìkẹyìn tí eégún mèjíró yóò bá wọn gbé wọ igbó kí òkú náà lè ṣí kúrò láàrín wọn pátápátá.  Lẹ́yìn ètùtù yìí, ó di lẹ́yìn ogójì ọjọ́ kí wọ́n tó ṣe ayẹyẹ fún òkú.
4.2:3 Àṣà Ìsìnkú Ní Ilẹ̀ Núpé Ayé Òdé-Òní
Ìrísí àti ìhùwàsí àwọn Núpé fi ara pẹ́ ti Háúsá, Ìdí nìyí tí ẹ̀sìn Mùsùlùmí fi gbìnlẹ̀ láàrín wọn ju ti ẹ̀sìn ìgbàgbọ́ lọ. Láyé òde òní, àwọn Núpé tí ó jẹ́ Mùsùlùmí kì í jẹ kí òkú wọn di ọjọ́ kejì kí wọ́n tó sìn-ín, àyàfi tí ilẹ̀ bá ti ṣú kí òkú náà tó kú.
Kí wọ́n tó gbé e sí kòkò, wọn á wẹ̀wẹ́ wọn á sì ṣe ìwẹ̀ mímọ́ fún un (Alùwàlá) wọn yóò fi aṣọ funfun wé e, wọn á tẹ́ pákó sí ìsàlẹ̀ kòtò, wọn yóò sì gbé  òkú síi láì sí pósí lára rẹ̀, wọn á tún máa kí ìrun sí òkú lára kí wọ́n tó sin òkú.
Àwọn ẹlẹ́sìn ìgbàgbọ́ láàárín wọn a máa gbé òkú pamọ́ fún àìmoye oṣù kí wọ́n tó sin-in, àyàfi tí òkú náà bá jẹ́ ti ọmọdé, wọn sì fẹ́ràn láti máa ṣe ayẹyẹ rẹpẹtẹ fún òkú àgbà wọn.
4.3 Ìbọ̀wọ̀fágbà (Chínwọ́n)
Àṣà ìbọ̀wọ́fágbà máa ń ṣe àfihàn ọmọlúàbí láwùjọ Núpé, wọ́n rí ìwà yìí gẹ́gẹ́ bíi ìwà rere, ẹni tí ó bá sì ń hu irú ìwà yìí máa ń jẹ́ oní rẹ̀lẹ̀ ènìyàn. Ènìyàn tí ó bá ń bòwọ̀fágbà kìí jà, wọn kì í ránró nítorí pé wọ́n ní àgbàlagbà tí wọ́n ti ojú wọn.
Ìran Núpé fẹ́ràn láti máa ṣe àpọ́nlé ènìyàn púpọ̀, bóyá ènìyàn tí wọ́n jọ jẹ ẹgbẹ́ tàbí tí wọ́n jùlọ, àṣà àti iṣe wọn kò fàyè gba àrífín rárá kódà arúgbó wọn a má atẹ̀ kí ọmọdé nígbà míràn.
Àwọn ohun tí a lè fi dá ènìyàn tó ń bọ̀wọ̀ fágbà mọ̀ tàbí mọ ọmọlúàbí ní àwùjọ Núpé.
1. Àṣà Ìkíni (Emísá-ń-dandan): ohun àkọ́kọ́ tí a fi ń dá ọmọlúàbí ènìyàn mọ ni ‘ìkíni’. Ọmọlúàbí wọn a máa yára kín ni yálà àgbàlágbà tàbí ọmọdé, alábágbé tàbí alábáṣiṣẹ́ láti ìbẹ̀rẹ̀ pẹ̀pẹ̀ ni àṣà kí a máa kí ara ẹni ti fi ẹsẹ̀ múlẹ̀ nínú ìràn Núpé. Ọkùnrin wọn kì í dọ̀bálẹ̀ bí Yorùbá, orí ìkúnlẹ̀ ni ọkùnrin àti obìnrin ti máa ń kí àwọn òbí wọn tàbí ẹni tó bá jù wọ́n lọ. (ekúlajìn - ẹ káàrọ̀), (e kú bè gídí -  ẹ káàsán an), (e kú losù – ẹ káàlẹ́),  (sáílajìn – ó dàárọ̀ o).
2. Ìwà Ìtẹríba àti Ọ̀wọ̀ (Ẹgina-n-gechíwọ́n): Ọ̀pọ̀ ènìyàn máa ń rò pé ẹ̀yà Yorùbá nìkan ni wọ́n káràmásìkí ìwà ìtẹríba àti ọ̀wọ̀ ṣùgbọ́n ẹ̀yà Yorùbá ni kọ́ ni ó tẹpẹlẹ mọ́ àṣà yìí. ẹ̀yà Núpé ní ọ̀wọ̀ bẹ́ẹ̀ ni wọ́n ní ìtẹríba, wọ́n kìí fi ojú pa ènìyàn rẹ́ láwùjọ ní ìran wọn, ọmọdé gbọdọ̀ ní ìtẹríba àti ọ̀wọ̀ fún àgbà, àṣà ìbọ̀wọ̀fágbà kò pin sí ibìkan, kódà bí ènìyàn bá fi ọjọ́ kan ju ènìyàn lọ, àgbà ẹni ni, ènìyàn sì gbọdọ̀ máa tẹríba fún irú ẹni bẹ́ẹ̀ ní ìgbà gbogbo.
3. Ìwà ìgbọ́ran (Alù-wángi): ọ̀kan lára àṣà ìbọ̀wọ̀fágbà ni ìwà ìgbọ́ran jẹ́, nítorí pé ènìyàn gbọdọ̀ máa gbọ́ran sí àgbàlagbà lẹ́nu tàbí ẹni tó bá ju ènìyàn lọ. Ìran Núpé kò fi ìgbà kankan tú èkánná lẹ́yìn ọrùn irúfẹ́ ìwà yìí, wọ́n sì fẹ́ràn kí wọ́n pa ọwọ́ pọ̀ bọ́mọ wí kí ó lè di ènìyàn rere àti ẹni pàtàkì láwùjọ wọn.
4. Àṣà Ìran-ra-ẹni-lọ́wọ́ (Ejin-tàmákóná):  Gẹ́gẹ́ bí a ṣe sọ síwájú pé ìran Núpé a máa fẹ́ràn kí wọ́n máa ran ẹni lọ́wọ́, pé wọn kì í fi ojú pa ẹnikẹ́ni rẹ́ láwùjọ wọn. Ní ìran Núpé ọmọdé tàbí ọmọlúàbí ènìyàn ni láti ran àgbàlagbà lọ́wọ́.  
Ó jẹ́ ọ̀kan pàtàkì lára àṣà àwọn Núpé fún ọmọdé láti ran àgbà lẹ́rù, bí wọ́n bá dìjọ ń rìn lọ tàbí pàdé lọ́nà, irú ìwà yìí ni ó máa ń ṣe àfihàn ọmọlúàbí tó ní ọ̀wọ̀ fún àgbà.



ORÍ  KARÙN-ÚN
5.1 Ìsọníṣókí Iṣẹ́ Ìwádìí
Ṣé a kì í ya àwòrán tán kí a má fi ọwọ́ rẹ̀ ti igi, bí a bá sì bọ́jú-bọ́mú, àgbọ̀n ìsàlẹ̀ náà ni à á parí rẹ̀ sí. Ní ìbẹ̀rẹ̀ iṣẹ́ yìí, oríṣíríṣí àṣà ilẹ̀ Yorùá ni a ṣe àgbéyẹ̀wò rẹ̀, a wo àwọn àṣàyàn àṣà ní ilẹ̀ Núpé.
Tí a bá wo àwùjọ wa lóde òní, àṣà Yorùbá ni àṣà tí ó wuyì jù ṣùgbọ́n iṣẹ́ ìwádìí yìí ṣe àfihàn àṣà ìràn míràn tó yàtọ̀ sí ti Yorùbá. Orí kìíní iṣẹ́ yìí ni a ti sọ nípa ìtàn Núpé lẹ́kún-únn rẹ́rẹ́, pàtàkì àṣà àti ìṣe ní ilẹ̀ Núpé. Orí kejì ṣe àgbéyẹ̀wò lítíréṣọ̀  pẹ̀lú iṣẹ́ àwọn aṣíwájú, orí kẹta sọ nípa àgbéyẹ̀wò àṣà ní ilẹ̀ Yorùbá, orí kẹrin dá lórí àgbéyẹ̀wò àwọn àṣà ní ilẹ̀ Núpé.
5.2 Ìgúnlẹ̀
Ní ìparí, ohun tí  à ń sọ ní pé Àṣà gbòòrò ju ojú tí àwọn aláìmọ̀kan fi ń wò ó lọ. Àkọ́kọ́ ni pé àṣà ju ilẹ̀ Yorùbá lásán lọ.  Bákan náà, iṣẹ́ ìwádìí yìí jẹ́ kíó yé àwọn akẹ́ẹ́kọ́ èdè Yorùbá pé àṣà Yorùbá nìkan kọ́ ni a lè ṣe ìwádìí lé lórí, ẹ̀yà pọ̀ jántí-rẹrẹ tí a lè ṣe àgbéyẹ̀wò àṣà wọn.
Ìgbàgbọ́ wa pé kí ìlọsíwájú àti ìdàgbàsókè lórí àṣà àti ìṣe ilẹ̀ Núpé lè tẹ̀ síwájú, ó yẹ kí àwọn ilé iṣẹ́ rédíò àti tẹlifíṣàn gbìyànjú kí wọ́n gba àwọn tó ní ìmọ̀ nípa àṣà tí ó tayọ àṣà Yorùbá nìkan sí ibi iṣẹ́ wọn tàbí kí wọ́n fi ààyè gba àwọn tó bá ní ìmọ̀ lórí àṣà ẹ̀yà míràn yàtọ̀ sí ti Yorùbá láti máa wá sórí afẹ́fẹ́ fún àlàyé kíkún àti fún ìdánilẹ́kọ̀ọ́ tó péye. Àpẹẹrẹ irú èyí ni ti onímọ̀ kan lórí Ẹ̀rọ-ayélujára (Facebook) tí gbogbo ayé mọ̀ sí ‘Aròjìnlẹ̀’ a máa sọ̀rọ̀ lórí oríṣiríṣí ẹ̀yà, àṣà wo.n, ìṣe wọn, ìhùwàsí wọn, ibi tí wọ́n ti ṣẹ̀ àti bẹ́ẹ̀ bẹ́ẹ̀ lọ.
Lákòótán, kí àwọn olùkọ́ gbìnyànjú láti mú kí àwọn akẹ́kọ̀ọ́ ní ìfẹ́ ẹkọ́ nípa àṣà àti ìṣe ẹ̀yà Núpé gẹ́gẹ́ bí wọ́n ṣe ní ìfẹ́ àṣà Yorùbá. Bákan náà, kí ìtẹ̀síwájú wà lórí iṣẹ́ ìwádìí Àṣà ní ilẹ̀ Núpé. Ohun tí a ń gbìnyànjú àti sọ ni pé Àṣà ló ń jẹ́ kí á tọpinpin ibi tí ẹ̀yà kan ti ṣẹ̀ wá, tí àwọn nǹkan bíi àṣà àti ìṣe ìran wọn láti ìbẹ̀rẹ̀ pẹ̀pẹ̀ wá à ti àwọn ìgbé ayé wọn tó kù yóò fi farahàn.
5.3 Àbá
Gẹ́gẹ́ bí a ṣe ṣe àgbéyẹ̀wò lórí àṣà ilẹ̀ Núpé yìí, kí àwọn akẹ́kọ̀ọ́ èdè Yorùbá tó ń bọ̀ lẹ́yìn wa ọ̀la túnbọ̀ tẹramọ́ àgbéyẹ̀wò àwọn ẹ̀yà míràn tó yàtọ̀ sí ẹ̀yà Yorùbá láti ṣe àgbéyẹ̀wò lórí ohun tí a ń pè ní àṣà àti ìṣe, kí àǹfààní rẹ̀ má ba à parun mọ́, kí ìwúlò rẹ̀ túnbọ̀ lè máa yé àwọn akẹ́kọ̀ọ́, olùkọ àti àwùjọ lápapọ̀. Ìdí èyí ni pé àwọn ìṣòro tí a bá pàdé níbi iṣẹ́ ìwádìí yìí jẹ́ kó yé wa dájú pé kò sí ìmọ̀ kíkún bíi ti àtijọ́ mọ́ lórí àṣà Núpé látàrí pé àwọn tó mọ àṣà yìí tinú-tẹ̀yìn ti kú pẹ̀lú ìmọ̀ wọn.
Ní kúkúrú, ọ̀làjú ti gba àṣà àti ìṣe dànù lọ́wọ́ ìran Núpé, láì ṣe àníàní, àbá tí a dá ni pé kí àwọn ọ̀jọ̀gbọ́n túnbọ̀ tẹpẹlẹ mọ́ kíkọ ìwé lórí àṣà àti ìṣe tí ó tayọ ilẹ̀ Yorùbá nìkan, kí àwọn ilé-iṣẹ́ aṣèwétà náà sì máa ṣe kóríyá fún àwọn tó ń kọ̀wé, nípa gbígbé ìwé jáde lọ́pọ̀lọpọ̀, eléyìí yóò dín ìṣòro àìtó ìwé kù fún kíkà àwọn akẹ́kọ̀ọ́ àti olùkọ́ fún ìmọ̀ kíkún.  
5.4 Ìṣòro tí a bá pàdé nínú ìṣẹ́ ìwádìí
Oríṣìíríṣìí ìṣòro ni a ṣe alábàápàdé lórí ìṣẹ́ ìwádìí yìí: lára ìṣòro wọ̀nyí ni àìsí àkọsílẹ̀ kíkún lórí ìtàn ìran Núpé bẹ́ẹ̀ ni kò sí ìwé tí a lè kà fún iṣẹ́ yìí.
Àìsí ààyè tó bẹ́ẹ̀ fún wa gẹ́gẹ́ bí àkẹ́kọ̀ọ́ kò jẹ́ kí á lè ṣèwádìí débi tí a fẹ́ lórí ìṣẹ́ yìí.
Bákan náà ìṣòro owó, a rìn ìrìnàjò lọ sí ìlú Núpé láti lọ ṣe ìwádìí, nigbà tí a sì dé ìlú tí a yàn láàyò yìí tán, ọ̀pọ̀ àwọn tí ó fẹ́ fún wa ní ìdánilẹ́kọ̀ọ́ lórí ìṣẹ́ yìí náà ló tàkú pé àyàfì tí a bá fún wọn lówó kí wọ́n tó lè fún wa ní ìdánilẹ́kọ̀ọ́ tàbí sọ àwọn àṣà ilẹ̀ wọn fún wa, èyí ná wa lówó púpọ̀.
 A tún ní ìṣòro lórí àìsí ìmọ̀ lórí àṣà ilẹ̀ Núpé tó lọ́dọ̀ àwọn tí a bá pàdé, nítorí pé ọ̀pọ̀ àwọn àgbààgbà tó ní ìmọ̀ yìí ti ta téru-nípá láì fi àṣà àti ìṣẹ̀ṣe ilẹ̀ wọn kọ́ àwọn ọmọ wọn.
Èyí tó tún jẹ́ ìṣòro fún wa ni àìgbọ́ èdè wọn, nígbà tí a ṣe àbẹ̀wò yìí, èdè Yorùbá àti Gẹ̀ẹ́sì ni a fi ń ṣe ìwádìí lọ́wọ́ wọn nítorí pé kìí ṣe gbogbo èdè wọn ni a gbọ́.

Ajíbádé, M. I. (2012). “Àkójọpọ̀ Ìwádìí Ìjìnlẹ̀ Àṣà Yorùbá”. Ìlọrin: Kwara State College of Education.

42

